
ՆԵՐԱԾՈՒԹՅՈՒՆ  

       Հետազոտության արդիականությունը:   Ազգային արժեքների պահպանման 

գործում առաջնային է մշակութային տարրը: Ազգային տոներն ու ծեսերը՝ երգ ու 

պարի, ազգային խաղերի, տարազի, խոհանոցային ավանդույթների պահպանումն ու 

սերունդներին ժառանգելու կարևորությունը դարձել է ազգապահպանության կարևոր 

մարտահրավեր: Ժամանակի ընթացքում որոշակի ծեսեր դուրս են եկել 

համընդհանուր գործածությունից: Հիմք ընդունելով ազգային դիմագծի պահպանման 

կարևորությունը հետազոտության նյութ եմ ընտրել «Ազգային  տոների և  ծեսերի 

կազմակերպման առանձնահատկությունները կրթական գործընթացում»  թեման, 

քանի որ ուսումնական գործընթացում կարևորում եմ ազգային տոների և ծեսերի 

վերականգնման և յուրացման խնդիրը: 

Ազգային ծեսերի վերականգնումը և հանրակրթության մաս դարձնելը ունի մի շարք 

դրական կողմեր՝  

▪ Սովորողը ծանոթանում է ազգային տոներին, անցկացման կարգին, ծիսական 

առօրյային 

▪ Սովորում է ծիսական երգերը, խաղերը, խաղերգերն ու ասիկները 

▪ Սովորողը երգի միջոցով հաղթահարում է բարբառային դժվարությունները 

▪ Տեխնոլոգիա դասընթացի շրջանակներում վերականգնում են ծիսական միջավայրը 

▪ Ծիսակարգը ուսումնասիրելիս ծանոթանում տարածաշրջանային 

առանձնահատկություններին 

▪ Արդյունքում վերականգվում է տոնը իր ամբողջ ծիսակարգով 

 

    Հետազոտության նպատակն է ուսումնասիրել ազգային տոներն ու ծեսերը, դրանց 

կազմակերպման առանձնահատկությունները կրթական գործընթացում: Թեման 

ներառված է կրթական չափորոշիչներում   որպես բովանդակային բաղադրիչ  և  ունի 

համապատասխան վերջնաարդյունքներ: 

    Երեխայի  բազմակողմանի ձևավորման և զարգացման հարցում  կարևոր է նրա 

արժեհամակարգի ձևավորումը  սկսած վաղ մանկական տարիքից՝ ազգային 

գիտակցության  ձևավորումը սեփական ժողովրդի    պատմության ու մշակութային 

հենքի վրա: 

Հետազոտության գիտական վարկածը: Ենթադրվում է , որ ազգային տոներին ու 

ծիսակագերին անդրադառնալը կբարձրացնի կրթական գործընթացի 

արդյունավետությունը,  սաների մոտ կձևավորվեն համապիտանի կարողություններ, 

վերաբերմունք ազգային արժեքների վերաբերյալ: 

 

Ուսումնասիրման գիտական վարկածից և նպատակից բխում են հետևյալ խնդիրները. 

• Ուսումնասիրել ազգային տոների և ծեսերի անցկացման ընթացակարգերը: 

• Ուսումնասիրել դրանց իրականացման առանձնահատկությունները կրթական 

գործընթացում: 

• Վերլուծել անցկացված միջոցառումների արդյունավետությունը: 

 

Հետազոտության մեթոդներն են՝ գիտամանկավարժական գրականության և 

սկզբնաղբյուրների ուսումնասիրություն, վերլուծություն,  փորձարկում, դիտարկում, 

համեմատություն։ 

 Հետազոտության ընտրանքը՝ Փորձարարական հետազոտությունն անց է կացվել 

Կապան քաղաքի թիվ  8 ՆՈՒՀ-ի միջին ա   խմբում: Հետազոտությանը մասնակցել է 30 

երեխա:  

Հետազոտության կառուցվածքն ու ծավալը։ Աշխատանքը բաղկացած է 

ներածությունից, 2 գլուխներից, եզրակացությունից , օգտագործած գրականության 

ցանկից ։ Ծավալը   21  մեքենագիր էջ է։ 

ԳԼՈՒԽ 1. ԱԶԳԱՅԻՆ ՏՈՆԵՐԻ  և  ԾԵՍԵՐԻ ՆԿԱՐԱԳՐՈՒԹՅՈՒՆ 

    Մշակույթը չէր պահպանվի և սերնդեսերունդ չէր փոխանցվի, եթե գոյություն 

չունենային դրան նպաստող որոշակի միջոցներն ու հանգամանքները։ Դրանցից 

կարող ենք առանձնացնել պատմության ընթացքում ձևավորված ծեսերը և ազգային 

տոները: Դրանք  ավանդական, սահմանված կանոններով կատարվող 

արարողություններ են, լայն տարածում ունեն հավատալիքներում, կրոնում, 

կենցաղում, մարդկային հարաբերություներում և այլուր, խորհրդանշական ձևերով 

վերարտադրում են նաև ժողովրդի անցյալի կարևոր փուլում կատարված 

իրադարձությունները և դրանց միջոցով ապահովում ազգի, հասարակության 

միասնականությունն ու հարատևությունը:  Ծեսն ու ազգային տոնը նշանակում են 

նվիրում, ընտելացում ազգի արժեքների համակարգին, ազգութանը, պետությանը, 

աչքի են ընկնում իրենց պատմական և ճանաչողական արժեքներով: Դրանք 

ստեղծվում են ոչ թե պատահական դեպքերի շուրջ, այլ ժողովրդի համար կենսական 

նշանակություն ունեցող իրադարձությունների կապակցությամբ: Ծեսերի շնորհիվ 

պահպանվել և դարեդար են փոխանցվել ազգային կյանքի բոլոր էական կողմերը, 

արտացոլել  ազգին  բնորոշ առանձնահատկությունները: Դարերի ընթացքում 

հարատևած ծեսերի բովանդակությունն իր բազմակողմանի ազդեցությունն է 

ունեցելժողովրդի առօրյա  կյանքի, կենցաղի, հոգեբանության և աշխարհայացքի վրա: 

Ժողովրդական ծեսը ծրագրված երևույթ չէ, այն ժողովրդի հավաքական և տևական 

ստեղծագործության արդյունք է, անընդհատ փոփոխությունների ենթակա, բայց 

միաժամանակ հիմնական բաղադրիչներով խիստ պաղպանողական։ Հայկական 

ծեսերը շատ հարուստ երգեր ու պարեր ունեն։ Երգերի բովանդակությունը միշտ 

համապատասխանում է տվյալ ծեսի իմաստին, իսկ ծեսերին բնորոշ ուտելիքները, 

խնջույքները, տոնական հագուստը, նվերները ունեն իրենց 

առանձնահատկությունները։  Դրանք բոլոր տոներում են առկա։ Յուրաքանչյուր ծեսին 

կազմակերպվող միջոցառումը  պետք է համապատասխանի տվյալ ծեսի իմաստին, 

ըստ որի համապատասխանեցման համար էլ ընտրվում է ծեսը կազմակերպելու 

վայրը, ժամը, մասնակիցները, ուտեստների տեսակները։ 

Այսպիսով, հանդես գալով որպես հասարակական կյանքի հոգևոր ոլորտի 

խտացումներ՝ ծեսերը, սովորույթները, ազգային տոները անգնահատելի դեր ունեն` 

յուրովի լրացնելով ավանդույթի ընդհանուր կառույցի առանձին կողմերը, որի շնորհիվ 

ավանդույթը դառնում է միասնական և ներդաշնակ մի ամբողջություն: Դրանցում 

ժողովուրդը հանդես է գալիս և՛ որպես ստեղծագործ, և՛ որպես գործիչ, և՛ որպես 

քննադատ: 

 Երեխայի ներդաշնակ հոգևոր զարգացման կարևոր խնդիրներից մեկը ազգային 

մշակույթի յուրացումն է՝ ավանդույթների, ծեսերի, տոների տեսքով: Բնականոն 

կյանքով ապրելու պայմաններում ժողովրդական տոները չէին իմաստազրկվի, այլ նոր 

որակ, նոր ձև կստանային և կշարունակեին կատարել իրենց կարևորագույն դերը` 

մարդկանց համախմբելու, ազգային և մարդկային արժեքները պահպանելու 

կարևորագույն գործառույթով:  Երեխան դաստիարակվում և սովորում է` յուրացնելով 

մեծերի փոխանցած մշակույթը: Եթե ընտանիքում  չի պահպանվում ավանդականը, 

ապա այդ գործն իր վրա է վերցնում պետությունը կամ կրթօջախը՝ սկսելով 

նախակրթարանից և շարունակելով մինչև դպրոցն ավարտելը: Ծեսերին նոր կյանք 

տալու համար հարկավոր է նախ շատ լավ յուրացնել ավանդականը, ճանաչել այն 

միջավայրը, որտեղ ստեղծվել են դրանք: Լավ իմանալ երգերն ու պարերը, ծիսական 

գործողությունները, պարագաները, դրանց խորհուրդն ու պատրաստման 

տեխնոլոգիան: Ո՞ր գործողություններն են, որ կարելի է կատարել կամ փոքր-ինչ 

ձևափոխել կամ լրացնել նորով: Ո՞ր պարագաներն են, որոնք շատ լավ կմտնեն 

ժամանակակից ծեսի մեջ կամ կստանան նոր ձև, կամ էլ նորերը կլինեն: Սրանք այն 

հարցերն են, որոնք առաջ են գալիս և որոնք լուծելու խնդիր ունենք: Իհարկե, ծեսին նոր 

կյանք տալ` չի նշանակում ակունքից այնքան հեռանալ, որ այն դառնա ոչ թե ծես, այլ 

անհատ մարդկանց երևակայությամբ ստեղծված  հնի ու նորի վատ սինթեզ: Ծիսական 

հիմնական կարգը պետք չէ շփոթել տոնական մասի հետ: Յուրաքանչյուր ծես, 

ծիսական գործողություններից բացի, ունի տոնական մաս, որտեղ կարելի է կատարել 

ժամանակակից բարձրարժեք երգեր ու պարեր: Նախագծի նպատակն է ծեսը, տոնը 

դարձնել երեխայինը, որն էլ կլինի ոչ միայն մասնակից, այլև փոխանցող: Երեխան, քայլ 

առ քայլ, անկաշկանդ միջավայրում, ամենօրյա արդյունավետ գործունեությամբ, 

լիիրավ մասնակցությամբ, կարողություններ և հմտություններ ձեռք բերելով ու 

փոխանցելով, յուրացնում է ծեսը: 

 Վաղ մանկական տարիքից  է սկսվում աշխարհճանաչմանն ուղղված 

տարրական գիտելիքների յուրացումը: Հիմնականում այստեղ է ձևավորվում սանի  

վերաբերմունքը աշխարհի, մարդկանց, շրջապատի նկատմամբ: Մշակույթը  չէր 

պահպանվի, եթե գոյություն չունենային սերնդեսերունդ նրա փոխանցման միջոցները: 

Մշակույթի փոխանցման ձևերի մեջ կարևոր դեր ունեն ծեսերը և ազգային տոները: 

Երեխաների աշխարհընկալման, գեղագիտական  ճաշակի ձևավորման համար 

առանձնահատուկ նշանակություն ունեն ազգային տոները, ընտանեկան 

հանդիսությունները, տաղավար տոներին նվիրված հետաքրքիր միջոցառումները: 

Դրանք հոգեհարազատ են երեխաներին, քանի որ այս դեպքում նրանք դառնում են 

մասնակից և կատարող: Հայ ազգային տոներն  ունեն  ծիսական արարողակարգ: Այդ 

տոներից են Նոր տարին, Սուրբ ծնունդը, Տեառնընդառաջը, Բարեկենդանը, 

Ծաղկազարդը, Համբարձումը, Վարդավառը:  

Նախադպրոցական տարիքի երեխաների ներդաշնակ հոգևոր զարգացման 

կարևոր խնդիրներից մեկը ազգային մշակույթի յուրացումն է՝ ծեսեր, տոներ, որտեղ 

նրանք դառնում են այս ամենը կրող և ակտիվ փոխանցող: Ազգային ծեսերը այն 

միջավայրն են, որը մանկան ընդհանուր զարգացման համար ստեղծում է պարարտ 

հող: Այն ծեսերը և տոները, որ հայ ժողովուրդը նշում էր դեռևս 100 տարի առաջ, շատ 

քիչ են պահպանվել մեր կենցաղում: Վերջին ժամանակներս յուրահատուկ ձևերով են 

նշում Վարդավառը, Համբարձումը, իսկ Զատկի, Տյառնընդառաջի, Սուրբ Խաչի որոշ 

ծեսեր պահպանվել են համարյա ամենուր:  

Ստորև ներկայացնենք ազգային տոների և ծեսերի համառոտ նկարագրությունը: 

 

 

Ամանոր 

            Հունվարի 1-ին տարին սկսելու և Նոր տարվա սկզբի տոն նշելու սովորույթը 

հայերի մեջ ընդհանրացել է ոչ վաղ անցյալում: 

            Տոնի անունները հայոց մեջ տարբեր էին՝ Ամանոր, Տարեմուտ, Տարին Գլուխ, 

Նոր տարի, Կաղանդ, Կաղինդ: Նոր տարվան նախորդող գիշերն էլ հայտնի էր Լոլեի 

գիշեր, Իզվլիկ, Գոտեկախ անուններով: 

            Նոր տարվա նախապատրաստությունները ուտելիքների շուրջն էին: Տոնի 

ժամանակ օգտագործվող ուտեստի տեսականին, դրանց ծիսական բնույթն ընդհանուր 

առմամբ նման էին շատ ազգագավառների համար: Նոր տարվա տոնական խնջույքն 

սկսվում էր  դեկտեմբերի 31-ի ընթրիքով: Շատ տեղերում այդ օրն այցելություններ չէին 

լինում, սակայն այդ օրը ընտանիքի բոլոր անդամների ներկայությունը պարտադիր էր: 

Նոր տարվա սովորություններից կարելի է առանձնացնել նախորդ օրն ու գիշերը 10-12 

տարեկան տղաների և աղջիկների խմբերի ծիսական  շրջայցերը և տոնը 

շնորհավորելու ավանդույթը: Խմբերը պարելով շրջում էին փողոցներում և որևէ մեկի 

տանը մոտենալիս սկսում էին երգել: Երգերի տեքստերը պարունակում էին 

բարեմաղթություններ, ընտանիքի անդամների գովք:  

Տեառնընդառաջ 

 Հայ Առաքելական Եկեղեցին Տյառնընդառաջը տոնում է փետրվարի 14–ին, 

Քրիստոսի ծննդից` հունվարի 6-ից քառասուն օր հետո: Այն անշարժ տոն է: Երբ 

Մարիամն ու Հովսեփը քառասնօրյա Հիսուսին բերում են տաճար, ընդառաջ է գալիս 

Տիրոջ գալստյանն սպասող Սիմեոն ծերունին, գրկում մանկանը և գոհություն ու փառք 

տալիս Աստծուն, որ իրեն արժանի դարձրեց Փրկչին տեսնելու: Այստեղից էլ տոնի 

անունը« Տեառնընդառաջ` Տիրոջն ընդառաջ: Տոնական հանդիսությունները, սակայն 

ունեն հնագույն ավանդույթներ և առնչվում են կրակի մաքրագործող զորության 

հանդեպ ունեցած հավատի հետ: Սովորաբար Տյառնընդառաջի հրավառությունը 

վերագրվում է հայոց Տիր, ինչպես նաև Միհր աստծուն: Տիրը երազների մեկնիչն էր և 

պաշտպանը` դպրության ու արվեստի, իսկ Միհրը մարմնավորում էր կրակի ու լույսի 

ուժը: Տոնի գլխավոր նպատակն էր` կրակի միջոցով ազդել սառնամանիքների վրա և 

զորացնել արևի ջերմությունը: Բարեկենդան 

Մեր ազգային տոներից է Բարեկենդանը: Բարեկենդան նշանակում է բարի 

կենդանություն: Այն ուրախության ու զվարճանքի օր է: Մարդիկ մաղթում էին միմյանց 

բարի կենդանություն: Մեծ պահքին նախորդող կիրակին Բուն Բարեկենդանի օրն էր: 

Պահքի կարևոր լինելը մարդկանց ցույց է տվել Քրիստոսը: Բարեկենդանն այնքան 

սիրված, ժողովրդական, սպասված տոն էր, որ հայ ազգի կողմից այն ընկալվում էր 

որպես ամենաազգային, ինչպես նաև ամենաերջանկաբեր, խրախճանք, ճոխ ու առատ 

ուտելիքներ վայելելու տոն, պարերի, խաղերի, զվարճահանդեսների, 

թատերախաղերի, այցելությունների և ուրախության երկու շաբաթ: Այդ օրերին 

թույլատրվում էր առատ ուտելիք, կերուխում:  

 

 Սուրբ Զատիկ  

Հիսուս Քրիստոսի հրաշափառ հարությունը եկեղեցու գլխավոր տոներից է: 

Աստծո Որդին իր արյունը հեղեց աշխարհի և մեղավոր մարդկանց փրկության համար, 

խաչվեց, թաղվեց և երրորդ օրը հարություն առավ: Հայոց տոների շարքում Զատիկը 

բնության զարթոնքը խորհրդանշող ամենամեծ ու ամենասպասված տոնն է: Տոնի 

առաջին և ամենամեծ խորհուրդը բնության զարթոնքի, տարվա եղանակների 

զատվելու, որոշվելու, բաժանվելու գաղափարն է: Զատվել բառն այստեղ 

խորհրդանշում է ոչ միայն տարվա եղանակների զատումը, այլ նաև բնության գույների 

զատումը, բաժանումն ու տարբերակումը համընդհանուր գորշությունից, 

միապաղաղությունից: Հարություն առած բնությունը զարդարվում է կանաչով, ծառ ու 

ծաղկով, հողը ծածկվում է գույներով, ծաղկում են ծիրանենիները, խնձորենիները, 

տանձենիները, դեղձենիները... Հարության տոնի հետ միաժամանակ վերադառնում են 

չվող թռչունները: Բացի վերոհիշյալ խորհրդից, այսինքն` ձմռան երկար 

թագավորությունից բնության ազատվելուց, հավանաբար այն նշանակել է նաև Մեծ 

Պասը ավարտելու, դրա խստություններից ազատվելու իմաստը, երբ մարդիկ 

քառասնօրյա պասով մաքրագործելով հոգին ու մարմինը, վերջապես իրավունք են 

ստանում օգտվելու երկար սպասված, կենդանական ծագում ունեցող կերակուրներից: 

Այդ է պատճառը, որ գրպաններում մի-մի ձու դրած, նրանք գնում էին ժամերգության և 

ավարտվելուց անմիջապես հետո, ուտում ձուն: Զատկական ձուն« օրինակն է բոլոր 

աշխարհի, և ինչպես որ իմաստուններն ասում են` դրսի կեղևն նմանում է երկնքին, 

մզղաձևը` օդին և սպիտակուցը` ջրին, դեղինն էլ երկիրն է, այսինքն` մեջը (Թորգոմ 

վարդապետ): Գրիգոր Տաթևացին էլ նման միտք է արտահայտել ձուն կարմիր ներկելու 

մասին. 

Միայն Զատիկին ենք ձուն կարմիր ներկում, որովհետև ձուն օրինակ է 

աշխարհի, և ինչպես իմաստուններն են ասում` դրսի կեղևը նման է երկնքին, 

թաղանթը` օդին, սպիտակուցը` ջրին, դեղնուցն էլ երկիրն է: Իսկ կարմիր գույնը 

խորհրդանշում է, որ աշխարհը գնվեց Քրիստոսի արյամբ: Եվ մենք, կարմիր ձուն մեր 

ձեռքերի մեջ առնելով, հռչակում ենք մեր փրկությունը: Ուշագրավ է, որ ձուն 

համարվում է կենաց ծառի, կյանքի խորհրդանիշ:  Զատիկի առավոտյան մատուցվում 

է Ս. Պատարագից, որի ավարտից հետո տնետուն անցնելով` մարդիկ իրար հայտնում 

են Ս. Հարության ուրախաբեր ավետիսը` ասելով.  

Քրիստոս հարյավ ի մեռելոց: Օրհնյալ է հարությունը Քրիստոսի:  

Համբարձման տոն 

Համբարձման տոնը կատարվում է Հարության կիրակիից` Զատիկից քառասուն 

օր անց և, պայմանավորված լինելով Զատիկով, բնականաբար, այն շարժական է և 

ամեն տարի տարբեր օրեր է նշվում: Սակայն այն միշտ տոնվում է հինգշաբթի: Առնելով 

մարդկային մեր բնությունը` Քրիստոսն իր գալուստով մաքրեց ու օրհնեց մարդկանց: 

Մկրտվելով ջրում և թաղվելով գերեզմանում` մաքրեց հողն ու ջուրը, իսկ 

հարությունից հետո` օդն ու կրակը: Նա մարդկային բնությունը միավորեց Աստծո 

Խոսքին:  Եթե Զատկի տոնին առանձնանանում, զատվում են բնության գույները, 

ավարտվում ցանքի աշխատանքները, ապա Համբարձմանն ակնկալվում է ցանված 

բերքի աճն ու փթթումը: Այդ նպատակով ժողովուրդը դուրս է գալիս դաշտերը և երգ-

պարով, ուրախություներով սիրաշահում Մայր բնությանը: Համբարձումը բնության 

բեղունության ու արբունքի, բուսականության աճի տոն է: Այն համընկնում է 

գարնանային աշխատանքների ավարտի հետ, այսինքն` այն պահի, երբ երկրագործն, 

իրենից կախված ամեն ինչ անելուց հետո, հայացքը վեր է պարզում և Աստծուց ու 

բնությունից ակնկալում հատուցում: Տոնի մյուս կարևոր խորհուրդը. այդ օրն 

արգելվում է արյուն հեղել` կենդանու զոհ մատուցել: 

ԳԼՈՒԽ 2. ՏՈՆԵՐԻ ԵՎ ԾԵՍԵՐԻ  ԿԱԶՄԱԿԵՐՊՄԱՆ ԱՌԱՆՁՆԱՀԱՏ 

ԿՈՒԹՅՈՒՆՆԵՐԸ  ԿՐԹԱԿԱՆ ՀԱՍՏԱՏՈՒԹՅՈՒՆՈՒՄ 

Նախադպրոցական տարիքի  երեխայի ներդաշնակ հոգևոր զարգացման 

կարևոր խնդիրներից մեկը ազգային մշակույթի յուրացումն է՝ ծեսեր, տոներ, որտեղ 

նրանք դառնում են այս ամենը կրողը ու ակտիվ փոխանցողը: Նախադպրոցական 

տարիքի երեխայի խոսքի զարգացումը ծեսերի, տոների իրագործման ընթացքում 

տեղի է ունենում բնական, հաղորդակցական միջավայրում և մթնոլորտում։ Ծեսի 

կազմակերպման ընթացքում երեխան խոսում և շփվում է հասակակիցների, 

մեծահասակների հետ, և սխալ կլինի մտածել, թե երեխայի խոսքը կարելի է զարգացնել 

միայն խոսքի զարգացման հատուկ պարապմունքների ժամանակ, կամ երբ հատուկ 

ուշադրություն ենք դարձնում նրա խոսքին։ Նախադպրոցական կրթության մեջ ծեսերի 

կարևորության առանձնահատկություններից մեկն էլ այն է , որ երեխայի անձի 

զարգացման բոլոր ոլորտները զուգահեռ զարգանում են ծեսին նախապատրաստվելու 

և այն իրագործելու գործունեության ընթացքում։ 

Երեխաները ծեսի  կազմակերպման ընթացքում շփվում և հաղորդակցվում են։ 

Նրանք յուրովի նախագծում են իրենց անելիքը, քննարկում ընկերների հետ։ Ծեսի 

կազմակերպման ընթացքում դաստիարակը ծեսի ու գործողությունների մասին 

անհրաժեշտ տեղեկություն է հաղորդում։ Երեխաները պատմում են իրենց իմացածը և 

դրան ավելացնում նորը։ Երեխան իր գործունեության բոլոր տեսակների զուգահեռ 

խոսում է, պատմում, թե ինչ է անում, կարծիք հայտնում, նկարագրում, հարց տալիս ու 

պատասխանում հարցերի։ Այս ամենը բնականաբար, խոսքի զարգացման հատուկ 

պարապմունքներից ոչ պակաս նպաստում է երեխայի խոսքային կարողությունների 

զարգացմանը։ Նախ նշենք, երեխան ավելի շատ սովորում է լսածը գործողության 

վերածելով, քան մենակ լսելով։Այդ իսկ պատճառով ծեսերի  և տոների իրագործումը 

երեխաների մասնակցությամբ շատ արդյունավետ միջոց է այդ ամենին հասնելու 

համար, քանի որ ծեսերի կազմակերպումը ամբողջությամբ խաղ է և 

գործողությունների շարան։ 

Ներկայացնենք, թե ծիսական գործողությունները ինչպես են ազդում երեխայի 

խոսքի, ինչպես նաև խոսքին նպաստող մյուս ոլորտների՝ սոցիալական, հուզական, 

մտավոր զարգացման վրա: Շատ կարևոր է երեխային ներգրավել ծեսի 

նախապատրաստական աշխատանքներին։ Այդ նախապատրաստական 

աշխատանքները հիմնականում ծիսական պարագաների պատրաստումն է։ Այս 

գործողության ընթացքում երեխաները հնարավորություն են ունենում նկարելու, 

ներկելու, կտրելու և տարբեր նյութերից ծիսական պարագաներ պատրաստելու։ Այս 

ընթացքում երեխաները խոսում են ծեսի մասին։ Նրանք  իրենց երևակայությամբ 

կարող են հորինել ու ավելացնել նոր դրվագներ, պատմել ու ավելացնել (այսինքն 

խաղալ) այն ինչ իրենց հոգուն ու միջավայրին է հարազատ։ Հենց այն ամենը շատ մեծ 

ազդեցություն է թողնում երեխայի խոսքին նպաստող՝ սոցիալական, հուզական և 

մտավոր զարգացման վրա։ 

Ինչպես գիտենք խաղը երեխայի խոսքի զարգացման ամենակարևոր միջոցն է։ 

Ծեսերի ամբողջական իրականացումը ինքնին կարելի է համարել խաղ, սակայն մենք 

ունենք պարզ ու գեղեցկ ծիսական խաղեր, որոնց իրականացման միջոցով կարելի է 

ունենալ մեծ արդյունք՝ երեխայի  զարգացման հարցում։ Ծեսն այն միջավայրն է, որը 

երեխային տալիս է հնարավորություն խաղալ ազատ կամ ունենալ դերային խաղեր։ 

Ազատ խաղը երեխային տալիս է ինքնադրսևորվելու հնարավորություն։ Ծեսի 

ընթացքում դերային խաղը օգնում է երեխային յուրացնել ծանոթ ու անծանոթ 

երևույթները, հասկանալ դրանց դերն ու նշանակությունը, իրենց վրա որոշակի 

պատասխանատվություն վերցնել, նոր տեղեկություններ ստանալ ու զարգացնել 

ունեցած հմտությունները։ Ծիսական ու մանկական խաղերը ազդում են երեխայի 

խոսքին նպաստող մյուս ոլորտների՝ սոցիալական, հուզական, մտավոր զարգացման 

վրա։ Ինչպես նշեցինք ծեսի իրագործումը ինքնին խաղ է։ Երբ երեխան կատարում է 

երկրագործի աշխատանք՝ դա ևս խաղ է, որ երեխան խաղում է՝ կրկնօրինակելով 

հայրիկին, պապիկին, մայրիկին և այլն։Նա փորում է, ջրում, տնկում։Դա արվում է 

խմբակային, որտեղ երեխան ձեռք է բերում հերթով գործողություն կատարելու, մեկը 

մյուսին զիջելու կարողություն։ 

Ամենակարևորը՝ երեխաները հայտնաբերում են, որ մյուսների հետ խաղալն ու 

աշխատելը հաճելի է։ Այս ամենը շատ արդյունավետ ազդում է երեխայի սոցիալակն 

զարգացուման վրա։ Ծիսական խաղերը շատ դրական է ազդում նաև 

երեխայի  զգացմունքային զարգացման վրա։ Խաղի ժամանակ նրանց մոր դրսևորվում 

է վախեր (օրինակ՝ ձուն կռվեցնելու ժամանակ կարող է իր ձուն կոտրվել), հույսեր (որ 

ամպայման ինքն է հաղթելու), ուրախություն (հաղթելու դեպքում)։ Ծիսական խաղը 

շատ կարևոր ազդեցություն է գործում երեխայի մտավոր զարգացման վրա։ Ինչպես 

գիտենք օրինակ կան  ձվախաղեր ու ընկուզախաղեր, որոնք զարգացնում են երեխայի 

իմացական հմտությունները։ Իմացական հմտությունների հարցում մեծ 

նշանակություն ունի նաև երեխաների հետ կազմակերպած երկրագործի 

աշխատանքները, ինչի շնորհիվ երեխան ձեռք է բերում գիտելիքներ բնության 

երևույթների մասին և հրստացնում բառապաշարը նոր բառերով։ Այդ խաղերի միջոցով 

նրանք փորձում են կապեր գտնել լսած տեղեկությունների  ու կատարած 

գործուղությունների միջև, ստեղծագործել ու ավելացնել նորը: Նրանք փորձարկում են 

այդ ամենը և սովորում փորձի ու սխալի միջոցով։ Ծիսական երգն ու երաժշտությունը 

մեծ ազդեցություն է գործում երեխայի զարգացման հետևյալ ասպեկտների վրա` 

զգացմունքային, սոցիալական, լեզվական: Յուրաքանչյուր մշակույթ ունի սիրո ու 

փաղանքշանքի երաժշտական դրսևորման իր ուրույն պարզունակ օրինակները, որոնք 

երեխաները հեշտորեն կարող են յուրացնել և դրանց միջոցով արտահայտել իրենց 

զգացմունքները։ Երեխաների զգացմունքների վրա  շատ դրական է ազդում այն, երբ 

նրանք տեղեկանում են, թե ովքեր և երբ են կատարել այդ երգերը։ Նրանք ավելի սիրով 

ու ջերմությամբ են կատարում, ինչի միջոցով էլ արտահայտում են իրենց հրճվանքն ու 

ուրախությունը։ Ծիսական  երգն ու երաժտությունը զորեղ միջոց է երեխայի 

սոցիալական զարգացումը խթանելու համար։ Երեխաներին մեծ հաճույք են 

պատճառում ծիսական այն երգերը, որոնք կազմակերպվում են խմբակային և 

երկխոսության տեսքով։ Ծիսական երգերը իրենց մեջ պարունակում են 

արարողակարգեր, որոնց միջոցով երեխաները գովում են մեկը մյուսին, նվիրում 

ծաղիկներ, քաղցրավենիք, ուտելիք և այլն, ինչն էլ երգի և երաժշտության հետ 

համատեղ էլ ավելի է նպաստում սոցիալական զարգացմանը։ 

Ծիսական  երաժշտությունը կարող է զարգացնել երեխայի լեզվական 

կարողությունները: Մեղեդին հղկում է հիշողությունը ,հետևաբար երեխան կ հիշելով  

երգի  բառերը, զարգացնում է իր բնական խոսքը: Երաժշտությունը զարգացնում է 

բառապաշարը: Երեխաաները կարող է ցանկանալ հորինել իրենց սեփական 

երգերը՝   իմացած կամ ծանոթ մեղեդիների  օգտագործմամբ, այդպիսով պատմելով 

իրենց պատմություններն ու արտահայտելով իրենց անհատական 

զգացողությունները: Քանի որ ազգային ծեսերից շատերը առնչվում են բնության հետ, 

հիմնականում պետք է կազմակերպվեն բացօթյա միջավայրում։ Ինչն էլ իր հերթին 

նպաստում է երեխայի աճին և զարգացման համար։  Երեխայի զարգացման բոլոր 

ոլորտները, այդ թվում՝ խոսքային և մտավորը,  նկատելիորեն առաջադիմում են 

բացօթյա միջավայրի հետ շփվելու ընթացքում: Երեխայի և բնության հետ ստեղծվում է 

ներդաշնակ կապ։Ինչպես նաև բացօթյա միջավայրը հզոր միջոց է գեղեցիկն ընկալելու։ 

Ներկայացրած  դրույթները  գործնականում կիրառելով  համոզվում ենք, որ իրոք 

ծեսը կարևոր նախապայման ու հարմար միջավայր է երեխայի խոսքի զարգացման, 

աշխարհընկալման ու հաղորդակցման համար: Նախադպրոցական ուսումնական 

հաստատության  սանի համար ազգային ծեսի ճանաչման ամենաարդյունավետ ձևը 

խաղն է, այդպես ավելի տպավորիչ ու հասանելի է, հասկանալի, գործնական: 

Նախակրթարանում գործունեության հիմնական ձևերը իրականացվում են խաղի 

միջոցով: Խաղը զարգացնում է երեխայի  

• ուշադրությունը 

• հիշողությունը 

• երևակայությունը 

• ստեղծագործելու կարողությունը 

• հաղորդակցման  կարողությունը 

• շարժողականությունը 

Նաև համոզվում ենք, որ ծիսական խաղերը ևս շատ դրական ձևով են  ազդում 

երեխայի խոսքին նպաստող ոլորտների՝ սոցիալական, հուզական ու մտավոր 

զարգացման վրա։ 

Երեխաները սիրով են սովորում և երգում ծիսական երգերը։ Երգի հետ զուգընթաց 

նաև խաղում են։ Սա երեխաների մոտ ձևավորում է որոշակի երաժշտական ճաշակ՝ 

նրանց մոտեցնելով հայ մշակույթի արմատներին։ 

Նրանք հեշտորեն կարողանում են  յուրացնել ազգային երգն ու պարը՝ դրանց միջոցով 

արտահայտելով իրենց զգացմունքները։ 

Թեմատիկ միջոցառումների կողքին այսօր իրենց ուրույն տեղն են զբաղեցնում 

ազգային տոներն ու միջոցառումները` Բարեկենդանը, Զատիկը, Տեառնընդառաջը: 

Դահլիճը ձևավորվում է ազգային զարդանախշերով, և  նոր շունչ է ստանում ազգային 

տարազը, որով երեխաները զգեստափոխվում և  հոգեպես կապվում են իրենց 

նախնիների հետ: Այս տոները վերածվում են  հանդիսության` շնորհիվ գեղեցիկ, 

ուրախ երգերի: 

2:1. Փորձի ներկայացում 

Նախակրթարանում  իրականացվում են բազմաթիվ ծեսեր, որոնք սահմանված են 

աշխատանքային պլանով։ Դրանք են՝ Սուրբ Ծնունդ -Նոր տարի, Բարեկենդան, 

Զատիկ, Վարդավառ։ 

Սուրբ Ծննդյան ծեսը սկսում ենք երգեր ու պարեր սովորելով։ Միասին սովորում ենք 

ավանդական, ծիսական երգեր, պարերգեր՝ ծանոթանալով ամեն մի երգի, պարի 

պատմությանը։ Սաները տանից բերում են ընկույզներ, պատրաստում ընկույզներով 

չարխափաններ, վզնոցներ։ Միասին ուսումնասիրում ենք, քննում-զննում, վերլուծում, 

բացատրում, ապա բացում ենք ընկույզը ու մեջը դնում բարեմաղթանքներ: Ողջ 

ընթացքում սաները պարում են, երգում, հրճվում՝ շրխկացնելով ընկուզե 

չարխափանները, քշելով չարը մանկապարտեզից , տներից ու մեզնից։ 

      

Մանկապարտեզում Ամանորյա տոնակատարությունը հատուկ տեղ է գրավում 

տոների շարքում: Այն երեխաների ամենասիրված տոներից մեկն է: Երեխաները մեծ 

ոգևորությամբ են պատրաստվում տոնին, բոլոր երգերը, պարերը սիրով են կատարում 

https://www.youtube.com/watch?v=I5DDtKg4SUc
https://www.youtube.com/watch?time_continue=2&v=t-A0Sjj6puw
https://www.youtube.com/watch?time_continue=2&v=t-A0Sjj6puw

եւ մեծ ոգևորությամբ: Ամանորի նախաշեմին երեխաները պատրաստում են թեմատիկ 

զարդարանքներ, բացիկներ, որոնցով  զարդարում ենք դահլիճը: Պատրաստում են 

բամբակյա ձնագնդիներ, որոնցով հաճույքուվ խաղում են միջոցառման 

շրջանակներում: Զարդարում ենք ծիսական ծառը և սեղանը, երգում, 

բարեմաղթանքներ հղում միմյանց։ Կտրում ենք նախօրոք միասին թխած տարեգաթան 

ու որոշում այդ տարվա հաջողակին։ Խաղում ենք ընկուզախաղեր՝ պտտում, 

հարվածում, գլորում, դե վերջում էլ՝ կոտրում ու համտեսում։ Այս ողջ գործունեությունը 

սաների մոտ ձևավորում, ապա և զարգացնում է տարատեսակ կարողություններ ու 

հմտություններ, ինչպես նաև բացում գիտելիքի շտեմարանի այս դուռը դեպի հայ 

ավանդական ամանորյա սովորույթների ու ավանդույթների ակունքները։ 

Մեծ ոգեւորությամբ և խանդավառությամբ ենք մանկապարտեզում նշում Սուրբ 

Զատկի տոնը: Տոնի նախաշեմին երեխաները պատրաստում են զանազան 

զարդարանքներ: Նախապատրաստում ենք դատարկ ձվի պատյաններ, որոնք իրենց 

ձեռքով գեղեցիկ գույներով նկարազարդում են: Այդ գեղեցիկ  գունագեղ ձվերով հետո 

զարդարում ենք դահլիճում դրված ուռենու ճյուղերը: Նախօրոք դաստիարակի 

օգնությամբ բամբակի վրա ցանում են ցորեն, գարի, որը զատիկի խորհրդանիշներից է: 

Զատկի օրը դահլիճը համապատասխան ձևավորվում է: Սեղաններին դնում ենք Սուրբ 

Զատկի տոնին նվիրված ուտելիքներ` ներկված ձվեր, չամչով փլավ և այլն: Զատիկը 

ունի իր ծիսական ծառը, տիկնիկները և ծիսական զանազան խաղերը։ Ծառը 

խորհրդանշում է անցյալը, ներկան, ապագան։ Ծեսի ընթացքում միասին գունավորում 

ենք ձվեր և թելերով կախում ծառի ճյուղերից։ Ձվերը խորհրդանշում են աշխարհը։ 

«Տի՛զ, տի՛զ, Ակլատի՛զ․․․» բացականչություններով հարվածում ենք Ակլատիզին և քշում 

նրան բակից:Սկսում ենք ցորենացանը, սաները բերում են բամբակ և ցորեն, ափսե 

ու ջուր։ Սկզբից բամբակն ենք հարթ փակցնում տարայի վրա, հետո մի քիչ ջուր ենք 

ցողում, որ խոնավանա բամբակը, ապա լցնում ենք ցորենը, կարելի է նաև ոսպ ցանել, 

քանի որ ոսպից դուրս եկածը նույնպես գեղեցիկ է, հետաքրքիր կառուցվածք ունի։ 

Ցանում ենք ցորենը՝ անհամբեր սպասելով ածիկի աճելուն։ Միասին բոլոր խմբերով 

երգում ենք, խաղում, պարում, ձու գլորում, փետուր նետում, տարատեսակ ծիսական 

խաղեր խաղում՝ ձուկռվոցի, ձուպտտոցի, ձուգլորոցի։  

https://www.youtube.com/watch?v=Ct3oeCEgCZc&t=3s

 Միջոցառման պլան՝  «Սուրբ Զատիկ» 

 Միջոցառման նպատակն է ձևավորել տոնի վերաբերյալ գիտելիքներ, պահպանել 

ծիսակարգը և երեխաներին ընկալելի դարձնել դրա բովանդակությունն ու 

աստվածային խարհուդը: Դաստիարակել սեր և հետաքրքրությու ազգային տոների, 

գեղեցիկ սովորույթների վերաբերյալ, ինչպես նաև զարգացնել գեղագիտական 

ճաշակը: 

Նախապատրաստական աշխատանք: 

Միջոցառման ընթացքը՝ մեկ շաբաթ: Շաբաթվա յուրաքանչյուր օր իմաստավորվում է 

կոնկրետ գործողությամբ: Շաբաթվա վերջին օրը բուն Զատիկն է: 

Ավագ երկուշաբթի՝  պատրաստում ենք Զատկի թեմաներով նկարներ, կոլաժներ, 

նկարում ենք նկարներ: 

Ավագ երեքշաբթի՝ զբոսանքի ժամանակ երեխաները մոտակա պուրակից բերում են 

ուռենու ճյուղեր՝ տոնական զարդարանքների համար: 

Ավագ չորեքշաբթի՝ երեխաները խոհարարների, դաստիարակի և մայրիկների հետ 

պատրաստում են հայկական կլոր գաթա, փոխինձ և հալվա: 

Ավագ հինգշաբթի՝ երեխաները տատիկի և խոհարարի օգնությամբ թակիչով ծեծում են 

ծլած ցորենի ծիլերը, հյութը քամում, խառնում են ալյուրի շփոթին և, դանդաղ 

խառնելով, եփում են ավանդական կերակրատեսակներից մեկը՝ ածիկը: 

Ավագ ուրբաթ՝ երեխաները մասնակցում են խնոցի հարելու արարողությանը՝ երգելով 

«Խնոցի ջան, խնոցի»  երգը: 

Ավագ շաբաթ՝ երեխաները այցելում են հացատուն՝ ականատես լինելով թոնրի մեջ 

հացի թխման արարողությանը և երգում են «Լավաշ ենք թխում»  երգը: Այս օրը ներկում 

են նաև ձվերը և նկարազարդում: 

Կիրակի օր՝ Սուրբ Զատիկի տոն: Տոնը անց է կացվում ուռենու ճյուղերով և Զատկի 

թեմաների նկարներով զարդարված դահլիճում: Երգելովմ պարելով, խաղերով, 

ղաղիկներով, ուրախ տրամադրությամբ ավարտում ենք միջոցառումը: 

ԵԶՐԱԿԱՑՈՒԹՅՈՒՆ 

Այսպիսով՝ ծեսը ավանդական կամ սահմանված կանոններով կատարվող 

կրոնական արարողություն է, որին հավատացյալները վերագրում են մոգական, 

խորհրդավոր հատկություններ։ Ծագել է հնագույն ժամանակներում և 

դարձել պաշտամունքային  արարողությունների անբաժան մաս։ Այն ուղեկցվում 

է աղոթքներով, խմբերգերով, երաժշտությամբ։ Ծեսերը արտահայտում են որոշակի 

հասարակական հարաբերություններ, ուստի ժամանակի ընթացքում փոփոխվում, 

վերամշակվում և հարմարեցվում են իրադրության պահանջներին։ Հայ ժողովրդական 

ծիսական համակարգի ավանդական ծեսերն իրենց բացառիկ կարևոր տեղն ու դերն 

ունեն նախակրթարանում, քանի որ նրանց ակունքների վրա է հիմնվում, ապա և 

կառուցվում բարձրարժեք կրթությունը։ Մի շարք ծեսերի  միջոցով զարգանում է սանի 

ստեղծագործելու ունակությունը, երևակայությունը, ուշադրությունը, հիշողությունը, 

շարժունակությունը, վարքը, ակտիվությունը, անկաշկանդվածությունը, 

ինքնուրույնությունը, ճանաչողությունը և մի շարք այլ հմտություններ ու 

կարողություններ։ 

Հետազոտության արդյունքում եկանք մի շարք եզրահանգումների. 

• ազգային տոների և ծեսերի կազմակերպման առանձնահատկությունը ազգային 

մշակույթի յուրացումն է, երաժշտական ճաշակի զարգացումը: 

• նախադպրոցական տարիքի երեխաների զարգացման և կրթական 

չափորոշիչների հիմքում ընկած է այն համոզմունքը, որ երեխաների 

զարգացումը բազմակողմանի է, քանի որ ազգային ոգով զարգացմանը 

զուգընթաց զարգանում է երեխայի խոսքը և լեզուն, զգացմունքները: 

